
52

Ach bhí a shliocht orthu.  Mhair an fhís agus tá foirgneamh 
breá scoile den chéad scoth sna hAille inniu agus 192 gasúr ag 
freastal uirthi.  Chosain an fhorbairt seo ar fad €3.2 milliún.

Tá Douglas & Wallace iad fhéin ar lár.  Nuair a tháinig 
deireadh le ré an Tíogair Cheiltigh tháinig deireadh leis an 
gcomhlacht seo freisin.  Is iad na hailtirí Hamilton Young 
as Sligeach a bhí ina gceann feadha ar an togra le trí bliana 
anuas.

Sa scoil nua tá deich gcinn de sheomraí ranga.  Tá cheithre 
cinn de sheomraí oideachais speisialta inti.  Tá leabharlann 
fhairsing inti gur féidir a roinnt ina dhá leath.  Tá dhá oifig 
inti, oifig an rúnaí agus oifig an phríomhoide. Tá seomra breá 
foirne inti.  Tá dhá leithreas míchumais inti.  Tá cheithre cinn 
de sheomraí stóir inti.  Istigh ina lár, tá halla breá mór atá thar 
a bheith feiliúnach mar halla tionóil, halla spóirt nó halla le 
drámaí, ceolchoirm &rl. a léiriú.  Sé an halla an t-aon chuid 
den scoil nár athraigh, ó thosaigh an tógáil sa mbliain 2016.  
Go deimhin fhéin, is amhlaidh tógadh an foirgneamh nua 
timpeall an halla.

Tá go leor déanta, ach ar ndóigh, tá go leor le déanamh 
fós! Tá an leabharlann le forbairt agus le deich gcinn de 
sheomraí ranga tá dhá sheomra ranga sa mbreis againn.  Ar 
ndóigh, beidh neart úsáide againn den spás breise seo.  Tá 
sé i gceist againn seomra céadfach a fhorbairt a bheas mar 
áis thábhachtach do ghasúir a bhfuil deacrachtaí céadfacha, 
luaile nó comhordaithe acu.

Taobh amuigh, tá clós breá againn atá roinnte ina 

thrí chuid.  I lár báire tá pinniúr breá agus áit spraoi.  Tá 
“tearmann” againn mar chuid den “chéatadán don ealaín,” 
agus tá an-tóir ag na gasúir air seo.  Tá an-chreidiúint ag dul 
do Chaitríona Uí Bhéarra agus an coiste speisialta a bhí ina 
bhun seo. 

Ó thuaidh arís, tá páirc imeartha atá c.70 x 30m á forbairt.  
Ó tharla go raibh an conraitheoir agus innealra ar an láthair, 
thapaigh muid an deis agus déanadh go leor, leor den réam-
hobair ar an bpáirc ag an am sin ar phraghas an-réasúnach. 
€17.5 míle a híocadh leis an gconraitheoir Liam O’Doherty.  
Tá buíochas mór agus an-chreidiúnt go deo ag dul do cha-
thaoirleach an Bhoird, Máirtín Ó Ceallacháin, a thapaigh an 
deis agus a bhrúigh an togra seo chun cinn ón tús.  Ní amháin 
sin, chuir sé créafóg ar fáil don pháirc agus chaith sé laethanta 
ag obair ar an bpáirc é fhéin, ag tús an tsamhraidh.

Tá buíochas mór ag dul freisin do na dreamanna seo a 
leanas a thug cúnamh airgid:  Eoin Walsh (€3.05 mhíle), An 
Comhar Creidmheasa (€3.5 mhíle), An Cumann Forbartha 
(€5 mhíle), Díolachán Cácaí i Scoil Sailearna (€1.3 mhíle), 
Coiste Tuismitheoirí Scoil Sailearna (€12 mhíle geallta). Is 
fada linn go mbeidh an pháirc réitithe amach agus beidh cead 
againn a ghabháil ag imirt uirthi an samhradh seo chugainn, 
le cúnamh Dé. 

Tá foirgneamh breá scoile anois againn, rud nach raibh 
againn trí bliana ó shin!  Tá ceann de na foirgintí scoile is 
breáichte an taobh seo tíre againn gan dabht, agus tá muid 
thar a bheith go deo mórálach aisti. Ach dhá fheabhas í, ní 

foirgneamh breá nua, a dhéananns scoil bhreá. 
An t-am a raibh drochbhail ar an scoil, bhí 
scoil bhreá againn an uair sin fhéin. Mar bhí 
rud againn trí bliana ó shin agus tá sí againn 
i gcónaí, agus is é sin, tuismitheoirí agus po-
bal scoile atá tacúil agus foireann múinteoirí 
agus cúntóirí den chéad scoth atá díograise-
ach, dúthrachtach, cineálta agus tuisceanach, a 
chuireanns a gcroí is an-anam isteach sa scoil.

Is pribhléid é a bheith ag obair in éineacht 
libh.  Tá an t-ádh ar na gasúir! Go bhfága Dia 
againn sibh!

Aguisín:  Beidh oscailte oifigiúil na scoile 
againn le cúnamh Dé sa dara téarma (dáta le 
socrú fós).  n

Is sa mbliain 1999 a cuireadh an plean i dtoll a chéile ar dtús. Ba iad Douglas & Wallace na 
        hailtirí a bhí ceaptha ag an Roinn Oideachais don chúram. Ba é Tomás Ó Ráighne príomhoide 
na scoile ag an am agus ba é an tAthair Míchéal Ó Flannabhra a bhí mar chathaoirleach ar an 
mBord Bainistíochta. Ba ceannródaithe agus ceannairí pobail iad an bheirt uasal seo agus 
faraor, tá siad beirt ar shlí na fírinne anois, beannacht Dé lena n-anam uasal.

